
TALABALIK DAVRIDA O‘QUV 
FAOLIYATIDAN QONIQQANLIK 
VA LOKUS NAZORAT 
O‘RTASIDAGI O‘ZARO 
ALOQADORLIKNING IJTIMOIY-
PSIXOLOGIK XUSUSIYATLARI
Jo‘rayeva Iqbolxon Po‘latovna
Namangan viloyati pedagogik mahorat markazi
Pedagogika, psixologiya va amaliy fanlar metodikasi
kafedrasi o‘qituvchisi, PhD

Annotatsiya: Mazkur maqolada talabalik davrida o‘quv faoliyatidan qoniqqanlik va lokus nazorat o‘rtasidagi o‘zaro 
bog‘liqlikning ijtimoiy-psixologik xususiyatlari tahlil qilingan. Tadqiqotda lokus nazorat tushunchasining nazariy asoslari, 
internallik va eksternallikning shaxs rivojlanishi hamda o‘quv motivatsiyasiga ta’siri ilmiy jihatdan yoritilgan.

Birinchi va uchinchi kurs talabalari misolida o‘quv faoliyatidan qoniqqanlikning ichki va tashqi nazorat lokusi bilan 
bog‘liqligi empirik jihatdan o‘rganilgan. Tadqiqot natijalari internal lokus nazoratga ega bo‘lgan talabalarda o‘quv faoliyat-
idan qoniqqanlik darajasi, mas’uliyat hissi va motivatsiya ko‘rsatkichlari yuqori ekanligini ko‘rsatdi. Shuningdek, maqolada 
olingan natijalarning psixologik talqini berilgan hamda ta’lim samaradorligini oshirishga qaratilgan amaliy tavsiyalar ishlab 
chiqilgan.

Kalit so‘zlar: lokus nazorat, internallik, eksternallik, o‘quv faoliyati, o‘quv faoliyatidan qoniqqanlik, motivatsiya, shaxs 
xususiyatlari, talabalik davri, ijtimoiy-psixologik xususiyatlar, ta’lim jarayoni, talaba shaxsi, psixologik moslashuv.
Abstract: This article analyzes the socio-psychological characteristics of the relationship between students’ satisfaction 
with educational activities and locus of control during higher education. The study explores the theoretical foundations of 
the locus of control concept, as well as the influence of internality and externality on personality development and aca-
demic motivation.

Based on empirical data obtained from first- and third-year university students, the relationship between satisfaction with 
educational activities and internal/external locus of control was examined. The findings indicate that students with an 
internal locus of control demonstrate higher levels of satisfaction with their educational activities, stronger motivation, and 
a greater sense of responsibility for their academic performance. The article also provides a psychological interpretation 
of the findings and offers practical recommendations aimed at improving educational effectiveness and students’ psycho-
logical well-being.

Key words: locus of control, internality, externality, educational activity, satisfaction with educational activities, motivation, 
personality traits, student period, socio-psychological characteristics, educational process, student personality, psycho-
logical adaptation.
Аннотация: В данной статье анализируются социально-психологические особенности взаимосвязи удовлет-
ворённости учебной деятельностью и локуса контроля в студенческом возрасте. Научно раскрываются теоре-
тические основы понятия локуса контроля, интернальности и экстернальности, а также их влияние на развитие 
личности и учебную мотивацию. На основе эмпирических данных, полученных у студентов первого и третьего 
курсов, исследована взаимосвязь удовлетворённости учебной деятельностью с внутренним и внешним локусом 
контроля.

Результаты исследования показали, что студенты с внутренним локусом контроля характеризуются более высоким 
уровнем удовлетворённости учебным процессом, выраженной учебной мотивацией и ответственным отношением 
к своей деятельности. В статье представлена психологическая интерпретация полученных результатов, а также 
разработаны практические рекомендации, направленные на повышение эффективности образовательного про-
цесса и психологического благополучия студентов.

Ключевые слова: локус контроля, интернальность, экстернальность, учебная деятельность, удовлетворённость 
учебной деятельностью, мотивация, личностные особенности, студенческий возраст, социально-психологические 
особенности, образовательный процесс, личность студента, психологическая адаптация.

KIRISH
Bugungi globallashuv va axborotlashuv jarayonlari ta’lim tizimida talaba shaxsining psixologik xususiyat-

larini chuqur o‘rganishni dolzarb masalaga aylantirmoqda. Zamonaviy oliy ta’lim tizimida nafaqat bilim berish, 
balki talabaning shaxsiy kamoloti, o‘zini o‘zi anglash darajasi, ijtimoiy moslashuvchanligi hamda o‘quv faoliyat-
idan qoniqqanlik darajasini oshirish ham muhim ahamiyat kasb etmoqda. Ayniqsa, talabalik davrida shaklla
nadigan ichki motivatsiya, mas’uliyat hissi, o‘z hayoti va faoliyati ustidan nazoratni his etish kabi omillar o‘quv 
faoliyati samaradorligini belgilovchi asosiy psixologik determinantlardan biri hisoblanadi.

Mazkur jihatlar bilan bog‘liq holda psixologiya fanida “lokus nazorat” tushunchasi alohida ilmiy-amaliy 
ahamiyat kasb etib bormoqda. Lokus nazorat shaxsning sodir bo‘layotgan voqealar sabablarini qanday 
izohlashi, ya’ni muvaffaqiyat va muvaffaqiyatsizliklarni o‘z ichki imkoniyatlari bilan bog‘lashi yoki tashqi omillar 
natijasi sifatida qabul qilishi bilan tavsiflanadi. Mazkur fenomen talabaning o‘quv faoliyatiga munosabati, ta’lim 
jarayonidagi faolligi, motivatsiyasi va qoniqqanlik darajasiga sezilarli ta’sir ko‘rsatadi.

Oliy ta’lim muassasalarida tahsil olayotgan talabalarning o‘quv faoliyatidan qoniqqanlik darajasini o‘rganish, 
ayniqsa, ularni shaxs tiplariga bog‘liq holda tahlil qilish ta’lim sifatini oshirishda muhim metodologik asos bo‘lib 
xizmat qiladi. Chunki o‘quv faoliyatidan qoniqqan talaba o‘z mutaxassisligiga nisbatan ijobiy munosabat bildi-
radi, mustaqil ta’lim olishga intiladi, bilimlarni faol egallashga harakat qiladi va ijtimoiy moslashuv jarayonida 
yuqori natijalarni namoyon etadi.

Shu bois talabalik davrida o‘quv faoliyatidan qoniqqanlik va lokus nazorat o‘rtasidagi bog‘liqlikni empirik 
jihatdan o‘rganish psixologiya va pedagogika fanlari uchun muhim ilmiy-amaliy ahamiyat kasb etadi.

MAVZUGA OID ADABIYOTLAR SHARHI
Lokus nazorat tushunchasi ilk bor 1954-yilda amerikalik ijtimoiy psixolog J. Rotter tomonidan ilmiy muoma-

laga kiritilgan. Olimning fikricha, insonlar hayotida sodir bo‘ladigan voqealarni baholash va ularning sabablarini 
tushuntirishda ikki xil yondashuv kuzatiladi. Birinchi yondashuvga ko‘ra, shaxs sodir bo‘layotgan hodisalarni o‘z 
harakatlari, qobiliyatlari va intilishlari bilan bog‘laydi. Ikkinchi yondashuv esa voqealarni tashqi omillar, tasodif, 
taqdir yoki boshqa insonlarning ta’siri bilan izohlashga asoslanadi.

J. Rotter ushbu jarayonni “nazorat lokusi” deb ataydi hamda uni ikki asosiy turga ajratadi:

1.	 Ichki nazorat lokusi (internallik);

2.	 Tashqi nazorat lokusi (eksternallik).

Internal lokus nazoratga ega bo‘lgan shaxslar muvaffaqiyat va muvaffaqiyatsizliklarni o‘z faoliyatlari natijasi 
sifatida qabul qiladilar. Ular yuqori darajadagi mas’uliyat hissiga ega bo‘lib, o‘z oldilariga qo‘yilgan maqsadlarga 
erishish uchun mustaqil harakat qiladilar. Bunday insonlar tashabbuskor, qat’iyatli, faol va o‘ziga ishongan 
bo‘ladilar.

Eksternal lokus nazoratga ega bo‘lgan shaxslar esa sodir bo‘layotgan voqealarni tashqi omillar bilan 
bog‘lashga moyil bo‘ladilar. Ular ko‘pincha muvaffaqiyatsizlik sabablarini taqdir, omadsizlik, boshqalarning 
munosabati yoki sharoit bilan izohlaydilar. Bunday holat ayrim hollarda passivlikka, mas’uliyatdan qochishga 
va ijtimoiy moslashuvning sustlashuviga olib kelishi mumkin.

J. Rotterning lokus nazorat nazariyasi ijtimoiy o‘rganish nazariyasiga asoslangan bo‘lib, unga ko‘ra inson 
xulq-atvori atrof-muhit bilan o‘zaro munosabat jarayonida shakllanadi. Shaxsning oldingi tajribasi, rag‘batlan-
tirish tizimi hamda ijtimoiy qo‘llab-quvvatlash darajasi nazorat lokusining shakllanishida muhim rol o‘ynaydi.

Lokus nazoratga oid xorijiy yondashuvlar

Nazorat lokusi masalasi ko‘plab xorijiy olimlar tomonidan turli jihatlarda o‘rganilgan. Xususan, T. Veblen 
insonning taqdirga, tasodiflarga va g‘ayritabiiy kuchlarga ortiqcha ishonishini tanqid qilgan. Uning fikricha, 
bunday qarashlar insonning ijtimoiy faolligini pasaytiradi hamda zamonaviy jamiyat taraqqiyotiga salbiy ta’sir 
ko‘rsatadi.

R. Merton esa insonning taqdirga ishonishini psixologik himoya mexanizmlaridan biri sifatida talqin qiladi. 
Unga ko‘ra, inson muvaffaqiyatsizlikka uchragan paytda o‘z qadr-qimmatini saqlab qolish uchun sodir bo‘lgan 
voqealarni tashqi omillar bilan izohlaydi. Natijada shaxsning o‘ziga bo‘lgan ishonchi keskin pasayib ketmaydi.

D. Rismen tomonidan ishlab chiqilgan konsepsiyada esa shaxsning ichkariga yo‘naltirilgan va tashqa-
riga yo‘naltirilgan tiplari ajratib ko‘rsatiladi. Ichkariga yo‘naltirilgan shaxslar mustaqil qaror qabul qilishga moyil 
bo‘lsalar, tashqariga yo‘naltirilgan shaxslar ko‘proq tashqi ta’sirlarga bog‘liq bo‘ladilar.

V. Vrumning kutish nazariyasida ham shaxsning motivatsion jarayonlari nazorat lokusi bilan uzviy bog‘liq 
ekanligi qayd etiladi. Olimning fikricha, insonning faol harakatga kirishishi uning muvaffaqiyatga erishish ehti-
moliga bo‘lgan ishonchi bilan belgilanadi.

D. Makkelland va D. Atkinsonlarning muvaffaqiyatga erishish motivatsiyasi konsepsiyasida esa shaxsning 
yutuqqa intilishi va muvaffaqiyatsizlikdan qochish motivlari tahlil qilingan. Tadqiqotchilar internallik darajasi 
yuqori bo‘lgan insonlarda muvaffaqiyatga intilish kuchli bo‘lishini aniqlaganlar.

Talabalik davrida lokus nazoratning shakllanish xususiyatlari

Talabalik davri shaxs rivojlanishining eng muhim bosqichlaridan biri hisoblanadi. Mazkur davrda yoshlar 
o‘z mustaqilligini namoyon qilishga, ijtimoiy mavqeini aniqlashga hamda kasbiy o‘zini o‘zi belgilashga intiladilar. 
Shu sababli aynan talabalik davrida internal lokus nazoratning shakllanishi kuchayadi.

Talabalar o‘z bilimlari, qobiliyatlari va mehnatlari orqali muvaffaqiyatga erishishga harakat qiladilar. Ular 
uchun mustaqil qaror qabul qilish, shaxsiy mas’uliyatni his qilish va o‘z hayotini boshqarish ehtiyoji muhim 
ahamiyat kasb etadi.

Shu bilan birga, talabalik davrida ayrim tashqi omillar - oila muhiti, ijtimoiy bosim, iqtisodiy qiyinchiliklar va 
o‘qituvchilar bilan munosabatlar ham lokus nazoratning shakllanishiga ta’sir ko‘rsatadi. Internal lokus nazorat 
shakllangan talabalar, odatda, o‘quv faoliyatida faol, tashabbuskor va maqsadga intiluvchan bo‘ladilar.

Eksternal lokus nazoratga ega talabalar esa ko‘proq tashqi qo‘llab-quvvatlashga ehtiyoj sezadilar. Ular 
o‘z muvaffaqiyatsizliklarini tashqi sharoitlar bilan izohlashga moyil bo‘ladilar va bu holat ayrim hollarda o‘quv 
faoliyatidan qoniqqanlik darajasining pasayishiga olib keladi.

O‘quv faoliyatidan qoniqqanlik tushunchasi va uning psixologik mazmuni

O‘quv faoliyatidan qoniqqanlik talabaning ta’lim jarayoniga, o‘zlashtirayotgan mutaxassisligiga, o‘qituvchilar 
va kursdoshlari bilan munosabatlariga hamda o‘quv muhitiga nisbatan ijobiy hissiy munosabatini ifodalaydi.

Psixologik jihatdan o‘quv faoliyatidan qoniqqanlik quyidagi tarkibiy qismlarni o‘z ichiga oladi:

•	 o‘quv jarayoni mazmunidan qoniqqanlik;

•	 tanlangan mutaxassislikdan qoniqqanlik;

•	 kursdoshlar bilan o‘zaro munosabatlardan qoniqqanlik;

•	 o‘qituvchilar bilan muloqotdan qoniqqanlik;

•	 talabaning hayot sharoitlari va bo‘sh vaqtini tashkil etishdan qoniqqanligi.

O‘quv faoliyatidan qoniqqan talabalarda bilim olishga bo‘lgan ichki motivatsiya yuqori bo‘ladi. Ular o‘quv 
topshiriqlarini mas’uliyat bilan bajaradilar, mustaqil izlanishga intiladilar hamda o‘z kasbiy rivojlanishlariga katta 
e’tibor qaratadilar.

Aksincha, o‘quv faoliyatidan qoniqmagan talabalar o‘qishga nisbatan befarq bo‘lib qolishlari, ta’lim jara
yonida passiv ishtirok etishlari yoki kasbiy yo‘nalishlarini o‘zgartirishga moyillik bildirishlari mumkin.

TADQIQOT METODOLOGIYASI
Mazkur tadqiqotda talabalik davrida o‘quv faoliyatidan qoniqqanlik va lokus nazorat o‘rtasidagi o‘zaro 

bog‘liqlikni o‘rganish maqsad qilib qo‘yildi.
Tadqiqotda quyidagi metodikalardan foydalanildi:

1.	 L.V. Mishenkoning “O‘quv faoliyatidan qoniqqanlik darajasini aniqlovchi” test-so‘rovnomasi;

2.	 S.R. Panteleyev va V.V. Stolin tomonidan ishlab chiqilgan “Subyektiv lokal nazorat xususiyatlarini o‘rganish” 
metodikasi.

Tadqiqotda jami 312 nafar talaba ishtirok etdi. Shundan:

•	 1-kurs talabalari - 159 nafar;

•	 3-kurs talabalari - 153 nafar.

Olingan natijalar matematik-statistik usullar yordamida qayta ishlanib, korrelyatsion tahlil asosida izohlandi.
1-kurs talabalarida lokus nazorat va o‘quv faoliyatidan qoniqqanlikning o‘zaro bog‘liqligi
Tadqiqot natijalariga ko‘ra, 1-kurs talabalarida internal lokus nazorat bilan o‘quv faoliyatidan qoniqqan

likning bir qator ko‘rsatkichlari o‘rtasida ijobiy va statistik jihatdan ahamiyatli bog‘liqlik mavjudligi aniqlandi.
Xususan:

•	 o‘quv faoliyatidan umumiy qoniqqanlik (r=0,21; p≤0,01);

•	 o‘quv jarayoni mazmunidan qoniqqanlik (r=0,26; p≤0,01);

•	 tanlangan sohadan qoniqqanlik (r=0,26; p≤0,01);

•	 hayot, byudjet, bo‘sh vaqt va sog‘liqdan qoniqqanlik (r=0,21; p≤0,01);

•	 kursdoshlar bilan munosabatlardan qoniqqanlik (r=0,15; p≤0,05).

Mazkur natijalar shuni ko‘rsatadiki, internal lokus nazoratga ega talabalar o‘quv faoliyatini ijobiy qabul 
qiladilar va ta’lim jarayoniga faol moslashadilar. Ular o‘z muvaffaqiyatlarini shaxsiy sa’y-harakatlari natijasi sifa-
tida qabul qilganliklari sababli o‘qishga nisbatan mas’uliyatli yondashadilar. Shu bois ularning o‘quv jarayonidan 
qoniqqanlik darajasi ham yuqori bo‘ladi.

Eksternal lokus nazorat bilan esa faqat tanlangan sohadan qoniqqanlik o‘rtasida zaif ijobiy bog‘liqlik kuza-
tildi (r=0,16; p≤0,05). Boshqa ko‘rsatkichlar bilan ahamiyatli bog‘liqlik aniqlanmadi.

Bu esa tashqi nazoratga moyil talabalar o‘quv faoliyatini baholashda ko‘proq tashqi omillarga tayangan-
liklarini ko‘rsatadi.

3-kurs talabalarida lokus nazorat va o‘quv faoliyatidan qoniqqanlikning o‘zaro bog‘liqligi

3-kurs talabalarida olingan natijalar 1-kurs talabalariga nisbatan farqli ko‘rinishga ega bo‘ldi. Tadqiqot nati-
jalariga ko‘ra, o‘quv faoliyatidan qoniqqanlik va lokus nazorat o‘rtasida statistik jihatdan ahamiyatli bog‘liqlik 
aniqlanmadi.

Mazkur holatni bir necha omillar bilan izohlash mumkin.

Birinchidan, 3-kurs talabalarida kasbiy moslashuv jarayoni allaqachon shakllangan bo‘ladi. Ular ta’lim 
tizimiga moslashib ulgurganliklari sababli o‘quv faoliyatidan qoniqqanlikni faqat shaxsiy sifatlar bilan emas, 
balki kasbiy istiqbol, amaliy tajriba va ijtimoiy omillar bilan ham baholaydilar.

Ikkinchidan, katta kurs talabalarida hayotiy qadriyatlar tizimi murakkablashadi. Ularning e’tibori nafaqat 
o‘qishga, balki kelajakdagi ish faoliyati, moddiy mustaqillik va ijtimoiy mavqega ham qaratiladi.

Shu sababli lokus nazoratning o‘quv faoliyatidan qoniqqanlikka ta’siri nisbatan sustlashadi.

TAHLIL VA NATIJALAR
Tadqiqotning umumiy natijalariga ko‘ra, internal lokus nazorat o‘quv faoliyatidan qoniqqanlikning aksariyat 

ko‘rsatkichlari bilan ijobiy bog‘liqlikka ega ekanligi aniqlandi.
Jumladan:

•	 o‘quv faoliyatidan umumiy qoniqqanlik (r=0,17; p≤0,01);

•	 o‘quv jarayoni mazmunidan qoniqqanlik (r=0,21; p≤0,01);

•	 tanlangan sohadan qoniqqanlik (r=0,20; p≤0,01);

•	 o‘qituvchilar bilan o‘zaro munosabatlardan qoniqqanlik (r=0,15; p≤0,01);

•	 hayot va sog‘liqdan qoniqqanlik (r=0,17; p≤0,01).

Eksternal lokus nazorat esa ayrim ko‘rsatkichlar bilan salbiy bog‘liqlikni namoyon etdi:

•	 o‘quv faoliyatidan umumiy qoniqqanlik (r=-0,14; p≤0,05);

•	 tarbiyaviy jarayondan qoniqqanlik (r=-0,11; p≤0,05);

•	 hayot va sog‘liqdan qoniqqanlik (r=-0,11; p≤0,05).

Mazkur natijalar internal lokus nazoratning talabaning psixologik barqarorligi va o‘quv faoliyatiga ijobiy 
munosabatini shakllantirishdagi muhim rolini tasdiqlaydi.

Tadqiqot natijalarining psixologik talqini

Tadqiqot natijalari asosida shuni ta’kidlash mumkinki, internal lokus nazoratga ega talabalar o‘z faoliyatla-
rini samarali tashkil etishga moyil bo‘ladilar. Ular muvaffaqiyatni o‘z mehnatlari natijasi sifatida baholaganliklari 
sababli o‘quv faoliyatiga faol yondashadilar.

Bunday talabalar:

•	 yuqori darajadagi ichki motivatsiyaga ega bo‘ladilar;

•	 mustaqil qaror qabul qilishga intiladilar;

•	 ijtimoiy mas’uliyat hissi kuchli bo‘ladi;

•	 qiyinchiliklarni yengishga tayyor bo‘ladilar;

•	 o‘z imkoniyatlariga ko‘proq ishonadilar.

Eksternal lokus nazoratga ega talabalar esa:

•	 muvaffaqiyatsizlik sabablarini tashqi omillar bilan izohlashga moyil bo‘ladilar;

•	 o‘ziga bo‘lgan ishonch darajasi nisbatan past bo‘ladi;

•	 o‘quv faoliyatida passivlik kuzatilishi mumkin;

•	 tashqi rag‘batlantirishga ehtiyoj sezadilar.

Shu bois oliy ta’lim tizimida talabalarda internal lokus nazoratni shakllantirish muhim psixologik vazi-
falardan biri hisoblanadi.

Pedagogik-psixologik tavsiyalar

Tadqiqot natijalariga asoslanib, quyidagi tavsiyalar ishlab chiqildi:

1.	 Talabalarda mustaqil fikrlash va qaror qabul qilish ko‘nikmalarini rivojlantirish zarur.

2.	 O‘quv jarayonida talabalarni rag‘batlantirishning ichki motivatsiyaga yo‘naltirilgan shakllaridan foydalanish 
maqsadga muvofiq.

3.	 Talabalarni o‘z muvaffaqiyatlari uchun mas’uliyatni his qilishga o‘rgatish muhim ahamiyat kasb etadi.

4.	 O‘qituvchilar tomonidan psixologik qo‘llab-quvvatlash muhitini yaratish talabalar qoniqqanligini oshiradi.

5.	 Talabalarning emotsional holatini muntazam monitoring qilish va psixologik maslahat xizmatlarini kuchay-
tirish zarur.

6.	 Birinchi kurs talabalarining oliy ta’lim muhitiga moslashuvini yengillashtirishga qaratilgan maxsus psixo
logik treninglar tashkil etish lozim.

XULOSA VA TAKLIFLAR
Shunday qilib, tadqiqot natijalari talabalik davrida o‘quv faoliyatidan qoniqqanlik va lokus nazorat o‘rtasida 

muhim psixologik bog‘liqlik mavjudligini ko‘rsatdi.
Internal lokus nazoratga ega talabalar o‘quv faoliyatidan yuqori darajada qoniqish hosil qiladilar, ta’lim 

jarayonida faol va tashabbuskor bo‘ladilar. Ular o‘z hayotlari va faoliyatlari uchun mas’uliyatni his qilganliklari 
sababli o‘quv jarayoniga ongli yondashadilar.

Eksternal lokus nazorat esa ayrim hollarda o‘quv faoliyatiga nisbatan passiv munosabat shakllanishiga olib 
keladi. Bunday talabalar tashqi omillarga ko‘proq bog‘liq bo‘lib, muvaffaqiyat va muvaffaqiyatsizliklarni tashqi 
sabablar bilan izohlashga moyil bo‘ladilar.

Tadqiqot davomida 1-kurs talabalarida internal lokus nazorat bilan o‘quv faoliyatidan qoniqqanlik o‘rtasida 
ijobiy bog‘liqlik mavjudligi aniqlangan bo‘lsa, 3-kurs talabalarida mazkur bog‘liqlikning sustlashgani kuzatildi. Bu 
esa talabalik davrida shaxsiy qadriyatlar va motivatsion omillarning o‘zgarib borishini ko‘rsatadi.

Umuman olganda, talabalarda internal lokus nazoratni shakllantirish ta’lim samaradorligini oshirish, psixo
logik barqarorlikni ta’minlash hamda o‘quv faoliyatidan qoniqqanlik darajasini yuksaltirishning muhim omilla
ridan biri hisoblanadi.

Foydalanilgan adabiyotlar ro‘yxati:
1.	 Rotter J. Social Learning and Clinical Psychology. - New York, 1954.
2.	 Merton R. Social Theory and Social Structure. - New York, 1968.
3.	 Vroom V. Work and Motivation. - New York, 1964.
4.	 McClelland D. The Achieving Society. - Princeton, 1961.
5.	 Atkinson J. Motivation and Achievement. - Washington, 1964.
6.	 Rean A.A. Psixologiya lichnosti. - Moskva, 2001.
7.	 Pantileyev S.R. Samootnosheniye lichnosti. - Moskva, 1991.
8.	 Korostileva L.A. Psixologiya samorealizatsii lichnosti. - Sankt-Peterburg, 2005.
9.	 Simonov P.V. Motivirovanniy mozg. - Moskva, 1987.
10.	 Knopkin O.A., Prigin G.S. Psixologiya samoregulyatsii. - Moskva, 2004.
11.	 Mishenko L.V. Diagnostika udovletvorennosti uchebnoy deyatelnostyu studentov. - Moskva, 2002.
12.	 Stolin V.V., Pantileyev S.R. Metodika izucheniya subyektivnogo kontrolya. - Moskva, 1988.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

